
chê stesse poltrone, in
blanc e neri, e devente

galandine e e samee un
pinguin in frac che si

ten in bon dut braurin.
il designer al è Mariscal.

un ciert gjenar 
di design al lavore no

dome su la forme e su la
funzion dal ogjet ma

ancje sul so mût di pre-
sentâsi ancje tai colôrs

cun soluzions che 
a metin in cont 

l’imprevedibil come in
chest esempli:

la designer Patricia Urquiola
e à cjapade ispirazion par chest 
pojepîts, di un clap sclapât.

cjapait colôrs sul blu...

...zontait alc di ros, 
di narançon 
e un tic di zâl...

il risultât al sarà une 
poltrone dal dut gnove e
cussì plene di colôrs 
e di se che nus mostre 
la schene...

co si zire, ancje il
denant nus pant tancj
colôrs che si stuarzin

par rindî plui morbit e
lizêr il contrast e fa

sameâ inmò plui fof il
sentâsi

1 posterLIBRIposterLIBRIposterLIBRI
ParFurlan. Par imparâ. Par capî. Par Capîsi.
par iniziative dal CONSORZI UNIVERSITARI DAL FRIÛL, progjet "Inzornament insegnants" Leç 482/99 fonts 2002_Riedizion par concession de Aministrazion regjonâl dal Friûl Vignesie Julie

CREDITS: Anna Lombardi_Moroso S.p.A., Patrizia Moroso_Didatiche des Lenghis Modernis Universitât dal Friûl, Alessandra Burelli_Serling soc. coop. - Alessandro Carrozzo_Ideazion e coordenament: Alessandro D’Osualdo, Di Suald

D e
S

i g n

O sin circondâts di ogjets. O ‘nd vin tancj che la mancjance dal plui banâl di lôr, magari chel che mancul
i pensìn, nus rindarès la vite une vore grivie. Provìn a pensâi e a pensâ, cuant che o doprìn un ogjet, ce

che di lui nus fâs cjatâ ben o mâl. O ce carateristichis che nus al fasin sielzi cuant che lu cjolìn gnûf.
Chestis carateristichis a àn un non: DESIGN.

1.il tiermin design si scomence a
doprâlu in Americhe tor i agns vincj e al è
rapuartât a la aziende plui di avanguardie dal
timp: la Ford.
Ce jerial sucedût? In chei agns la Ford e pro-
duseve une machine, la Tin Lizzie, che si
vendeve une vore ma che e jere nome di
colôr neri. La Tin Lizzie e jentre in crisi co la
General Motors, il concorint plui grant de
Ford, si met a produsi une Chevrolet une
vore colorade. La Ford e capìs. 
In mancul di un an e met in cumierç machi-
nis plui comudis e elegantis e in plui colôrs. 
Al è nassût il design!

2. no dome util ma ancje biel Un ogjet al à di funzionâ. 
E durâ tal timp. Ma nol baste. Al à ancje di plasê. Si che al à di jessi biel, 
util e vê tantis cualitâs di fânus contents ancje dopo di vêlu comprât. 
Se e je une cjadree e à di jessi comude. 
Se al è un curtìs al à di taiâ ben e vê un mani che nol sbrissi di man. 
Un mobil al à di sedi comut sevi par tignî i vistîts che par jessi tignût in cjase... 
Lis robis a costin ma se a son fatis ben nus tegnin compagnie a cjase o a vore
e nus displâs se si rompin.
Ma co o cjolìn alc, no je nome che la funzionalitât che nus fâs sielzi. Ancje il
voli al vûl la sô part. Ve alore che o stin atents ae forme, al colôr, ai materiâi...
E - no propit insom - che l’ogjet al feveli di nô, dai nestri guscj, dal nestri stîl
di vite. Al è chest, un aspiet che al rivuarde la sfere dal gust.
E il gust, si sa, al è alc di une vore personâl. 

“la mê opare creative e cjape snait di chel che o viôt par strade: manifescj,
vitrinis, bar, machinis, cjadreis, un rivoc, il cuviert di une cjasope...
no intint jessi un che al ven clamât professionist. o cîr di fâ ce che mi plâs.
tu ti sentis sul gno scagnut e di li tu no tu colis.”Javier Mariscal, designer

spacetins, puarteminis... ognidun di chescj ogjets
al à une funzion clare ma une forme, une meca-
niche un gjenar di produzion... (e ancje un presit)
diferents daûr dal design che al è stât progjetât e

di cui che al è destinât.

3. antîc e moderni Chel che vuê al è antîc, une volte al jere moderni. 
Fasìn un esempli. Nin in cusine.
Une volte no esisteve la plastiche e nancje lis machinis par lavorâle. 
Dut chel che al è di plastiche vuê, une volte al jere di len, di late, di cuarde, di tiessût.
Nome la funzion e je chê stesse. Ma se - simpri par esempli - il mani al jere fat di un
marangon che i dave une forme, plui o mancul biele, plui o mancul juste, vuê al è cual-
chidun che chestis formis lis disegne par une industrie che po lis prodûs.
Chest nol vûl dî che a tancj di nô no ur plasi colezionâ imprescj di une volte. 
Ma in trops si cjataressino a fâ cuei une fertaie intune vecje fersorie e no intune comude
padiele antiaderent di chês che o cjatìn in negozi?
Formis e materiâi a son espression dai timps. 
Vecjo e gnûf a àn di jessi preseâts par chel che a son e, dal pont di viste dal design, no
àn di jessi sconfondûts. Fasint un esempli, se o lessin dal marangon a fâsi fâ un divan
rinassimentâl, chest nus costarès un voli dal cjâf. Se invezit lu fasessin fâ di plastiche, nus
costarès cetant di mancul e al sarès plui facil di fâ. Ma varessial sens un divan rinassi-
mentâl di plastiche? E po: sino sigûrs che al sarès un lavôr ben fat?

“ancje se in principi no jere progjetade par un stamp in rotazionâl, al è stât clâr daurman che la
poltronute de Victoria and Albert Collection e veve la forme ideâl par chest mieç di produzion.
i vantaçs? velocitât e cost di produzion, pussibilitât di tignîle fûr, lizerece, colôrs, acessibilitât.

i svantaçs? no rivi a cjatândi un, pal moment!”Ron Arad, designer

4. design e disen Design par furlan si tradûs cun disen. 
Ma chest nol rive a dî dute la complessitât fate di cualitâts estetichis e
tecnichis di un ogjet e il so lâ sul marcjât.
Design, in efiets, nol è nome la semplice rapresentazion grafiche di une
idee, ma al è la conseguence di une progjetazion.
Ce vuelial dî progjetâ. Cheste peraule e salte fûr dal latin proiectare, 
compunude di pro, devant, e iactare, butâ. Un concet che o podìn 
tradusi cun libertât in ‘anticipâ cul pinsîr’. Inta chest câs, pensâ 
denant trat la realizazion di un ogjet par sodisfâ une funzion, un plasê, 
un desideri.

al samee un cûr, invezit 
e je une poltrone di
cetant sucès disegnade 
di Ron Arad.

chescj, al pâr di chei altris, a son sghiribiçs 
preparatoris di poltronis e divans 
dal designer catalan Javier Mariscal.

il design aromai nus compagne
dapardut, ancje co o fasìn ats
sempliçs come vierzi la puarte
o metisi lis scarpis...

cjapìn un ogjet che si dopre dispès sicu il gjavestropui.
se o movìn i siei braçs al samee une persone 

che nus salude o che e fâs gjinastiche.
l’architet-designer Alessandro Mendini lu à fat deventâ 

une damute elegantine elegantine cui cjavei ben 
petenâts e il vistidut di sere. 

la funzion no gambie, e mude invezit la simpatie dal ogjet.

spacete par cjavei
cul mani pleât par compagnâ

miôr il mot di petenâsi

il design al stramude ogjets comuns.
ju torne a inventâ no tant inte lôr

funzion (un orloi al dîs simpri la ore,
une cjadree e je simpri par sentâsi)

ma intal mût di comparî cun formis
a voltis dal dut fûr dal ordenari

come chest orloi e cheste 
cjadree che si clame Ettorina.

“cemût no pensâ che i miôr çurviei dal nestri timp no sintedin cheste intense voie di mudâ? e cuâl isal il gnûf che al rive?” Patrizia Moroso, imprendidore furlane

5. cui che al è il designer “Al è un che al progjete lis robis
cun sens estetic: di lui al dipent, in buine part, il sucès di une cierte
produzion industriâl. Scuasit simpri la forme di un ogjet che si
dopre: une machine di scrivi, un binocul, une poltrone, un ventila-
dôr, une pignate, un frigo, se ben studiade, e determine une incres-
site des venditis. (...)
Il designer al è un che al lavore pe comunitât. Il so nol è un lavorâ
individuâl ma di scuadre: al organize un grup di vore daûr dal pro-
bleme che al à di risolvi. Nol lavore par une élite ma al cîr di
produsi inte maniere miôr ancje ogjets une vore comuns e di larc
consum.” 
Bruno Munari

6. ce isal il design In cuatri peraulis, il design al à di dâ a un ogjet chestis cualitâts:
_ rispuindi a une dibisugne (par un curtìs, chê di taiâ);
_ podê jessi doprât in maniere juste (il curtìs nol à di vê la lame de bande che si lu cjape!);
_ podê jessi produsût e metût in vendite (par esempli: il curtìs nol à di vê il mani di glace...);
_ al à di rispuindi al sens estetic di cui che lu compre.

Di plui, a nivel di marcjât, si domande ancje che ce che al ven produsût al vedi di jessi sutignibil, 
ven a stâi, al à di vê un impat ambientâl bas, ancje cuant che si lu prodûs. Si che:   

_ a àn di jessi dopradis risorsis che si puedin rinovâ;
_ il cicli de sô vite al à di jessi otimizât;
_ si à di straçâ il mancul pussibil.

Come che si pues ben capî, il concet di design no si ferme nome ae forme o a la utilitât di un
ogjet ma al cjape dentri dut il cicli de sô produzion.

Cjadreis
inCurt
STORIE UNE VORE SVELTE
DAL DESIGN DE CJADREE
di: 100 anni di sedie Breve storia del design in Friuli.
Campanotto Editore

Intal Votcent si scomence a inviâ un dibatit
su la cualificazion dal prodot industriâl e si
produsin cjadreis che, sedi pal sucès di ven-
dite che pe lôr elegance, a jentrin a fâ part 
de storie dal design.
Une di chestis e je la cjadree di paie, che e
tache a jessi produsude in Friûl fin dal prin-
cipi dal ‘800. Cheste cjadree, lizere e sempli-
ce par podê jessi traspuartade dai cramârs, e

ven classificade in trê fatis: la Maroc, la
Marsilie e la Marburg. Insiemit a chestis si
produsin ancje cjadreis che si plein, “di
birarie”, onoradis cul preseôs COMPASSO
D’ORO A IGNOTI di Bruno Munari.
Il COMPASSO D’ORO al è il plui impuartant premi di
design talian e al ven dât de Associazione per il Disegno
Industriale.

Ma la vere ave dal design par ecelence e je
la cjadree Thonet nr. 14, che e salte fûr dai
esperiments che Michel Thonet al inmaneà
dal 1830 su len pleât cul vapôr. 
Cheste cjadree in nome cuarante 
agns, prin de fin dal secul, e 
vignarà vendude in passe 
50 milions di tocs.

Ai prins dal ‘900 un stîl rivoluzionari si impa-
rone di dute la Europe ancje se si clamilu in
manieris diviersis: Liberty, Jugenstil,
Sezessionstil, Art Nouveau... 
Cun chest, la cjadree e cjape gnove vite. 
In particolâr cun architets sicu Rennie
Mackintosh de scuele di Glasgow, une vore
gjeometric e rigorôs; Le Courbusier, Alvaar
Alto, Frank Lloyd Wright e Mies van der
Rohe de Bauhaus, la scune dal design e
indulà che tal 1925 e ven produsude la
prime cjadree in metal pleât.

Dopo de seconde vuere mondiâl, a scomencin
a zirâ lis imagjins plenis di otimisim dal ben-
stâ american: formis curvis, fofis, plastichis
che e ‘fasin tindince’ ancje ca di nô. 

Ma al è nome che intai agns ‘60 cul boom de
economie taliane che chenti si forme la
prime gjenerazion di designers talians che a
van daûr di diversis tindincis.

Al passe il boom, e rive la austerity dai agns
setante. Une nete riduzion dai consums e
cjape la volte a la ‘Dolcevita’. 
Ma ce sucedial? 
Il design italian al sbarcje a New York e al è
subit un sucès a nivel mondiâl e si scomence
a fevelâ di ‘bel design italiano’. 

Tai agns ‘80 al rive il Postmoderni, tiermin
doprât pe prime volte di Charles Jenks tal
1977. In cheste fase, si proponin ogjets che
plui che jessi doprâts, a son produsûts e

comprâts pal lôr valôr simbolic. 
Al è il moment di Memphis, di Sottsass e di
Mendini. Chest ultin al cîr di cumbinâ 
motivazions sociâls e politichis cun formis 
estetichis popolârs e etnichis par svicinâ di
plui il design a la int e al clame il mudament
stilistic anti-modernisim parcè che anti-elitaristic. 

La mode e il design no polsin mai.
Ve che tai agns ‘90 si passe dal zûc a la
essenzialitât de funzion. 
Si proponin soluzions spartanis che nus rivin
dal nord Europe e che a fasin prese te indu-
strie italiane. 
Milan al devente la capitâl 
internazionâl dal design e forme e edonisim
si misclicin inte storie plui resinte dal design.

Ministeri 
de Istruzion Publiche
Ufici scolastic 
pal Friûl Vignesie Julie

Regjon Autonome
Friûl Vignesie Julie
Direzion Centrâl 
Istruzion, Culture, Sport e Pâs

Universitât 
dal Friûl
Facoltât di Siencis 
de Formazion

cemût doprâ:

